
1. Ընթացիկ իրավիճակը և իրավական ակտի ընդունման անհրաժեշտությունը
«Հայաստանի Հանրապետության արդարադատության նախարարության «Դատապարտյալների հիվանդանոց» քրեակատարողական հիմնարկի գործունեությունը դադարեցնելու մասին» ՀՀ կառավարության 2025 թվականի հոկտեմբերի 16-ի թիվ 1469-Ն որոշմամբ (այսուհետ՝ Որոշում) 2025 թվականի դեկտեմբերի 31-ից կդադարեցվի ՀՀ արդարադատության նախարարության «Դատապարտյալների հիվանդանոց» քրեակատարողական հիմնարկի (այսուհետ նաև՝ Հիմնարկներ) գործունեությունը:
Որոշման պահանջների կատարումն ապահովելու նպատակով՝ ՀՀ արդարադատության նախարարի 2025 թվականի հոկտեմբերի 27-ի N 712-Ա հրամանով ստեղծվել է Հիմնարկի գործունեության դադարեցման աշխատանքներն իրականացնող հանձնաժողով (այսուհետ՝ Հանձնաժողով), որն իրականացրել է Հիմնարկին ամրակցված անշարժ և շարժական գույքի, այդ թվում՝ հատուկ տեխնիկական միջոցների, տրանսպորտային միջոցների, տնտեսական և կենցաղային իրերի գույքագրման աշխատանքներ` արդյունքները ներկայացնելով ՀՀ արդարադատության նախարարություն: ՀՀ արդարադատության նախարարությունն էլ իր հերթին Հանձնաժողովի առաջարկությունները ներկայացրել է ՀՀ վարչապետի աշխատակազմ:
Միևնույն ժամանակ, հարկ է նշել, որ Հանձնաժողովի հանձնարարությամբ Հիմնարկում իրականացվել են կադրային, հաշվապահական, ֆինանսատնտեսական, արխիվային և ոչ գաղտնի այլ փաստաթղթերի, հույժ գաղտնի և գաղտնի փաստաթղթերի գույքագրման աշխատանքներ:

2. Առաջարկվող կարգավորման բնույթը
Հաշվի առնելով վերոգրյալը և հիմքում ունենալով Հանձնաժողովի առաջարկությունները՝ մշակվել է «Գույք հանձնելու և ընդունելու մասին» ՀՀ կառավարության որոշման նախագիծը (այսուհետ՝ Նախագիծ), որով առաջարկվում է Հիմնարկին ամրակցված անշարժ գույքը հանձնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, իսկ Հիմնարկի շարժական գույքը՝ ՀՀ ԱՆ քրեակատարողական ծառայության տնօրինմանը, որն էլ հետագայում, ըստ անհրաժեշտության, դրանք կբաշխի ՀՀ ԱՆ այլ քրեակատարողական հիմնարկների միջև:
Միաժամանակ, Նախագծով առաջարկվում է ՀՀ առողջապահության նախարարության  «Քրեակատարողական բժշկության կենտրոն» ՊՈԱԿ-ին հանձնել ինչպես Հիմնարկի հաշվեկշռում առկա բժշկական նշանակության գույքը, ներառյալ՝ ակնադիտական իր նպատակային նշանակության համար ոչ պիտանի բժշկական գույքը, այնպես էլ Հիմնարկի տարածքում առկա ՊՈԱԿ-ի հաշվեկշռում ամրագրված և վերջինիս կողմից ձեռքբերված փաստաթղթերով հիմնավորված գույքը:

3. Ակնկալվող արդյունքը.
Նախագծի ընդունմամբ հնարավոր կլինի ապահովել.
· Հիմնարկի գործունեության դադարեցմանն ուղղված քայլերի հաջորդականությունը և դրանք հասցնել տրամաբանական ավարտին.
· քրեակատարողական համակարգի առավել օպտիմալ և արդյունավետ գործունեությունը:

4. Նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Հայաստանի Հանրապետության արդարադատության նախարարության կողմից:

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
«Գույք հանձնելու և ընդունելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի եկամուտներում և ծախսերում ավելացումներ չեն նախատեսվում։

6. Կապը ռազմավարական փաստաթղթերի հետ
Նախագիծը բխում է ՀՀ արդարադատության նախարարի 2023 թվականի հոկտեմբերի 20-ի «Հայաստանի Հանրապետության քրեակատարողական և պրոբացիայի ոլորտի 2024-2026 թվականների գործունեության հիմնական ուղղությունները և դրանց իրականացման ժամանակացույցը սահմանելու մասին» N 627-Լ հրամանով հաստատված ռազմավարական ուղղության էությունից:

